                  
    МОНГОЛ УЛСЫН ИХ ХУРЛЫН ХАВРЫН ЧУУЛГАНЫ 2014 ОНЫ 
                06 ДУГААР САРЫН 24-НИЙ ЭДИЙН ЗАСГИЙН БАЙНГЫН ХОРООНЫ 

ХУРАЛДААНЫ ТОВЬЁГ
	№
	Баримтын агуулга
	Хуудас

	1.
	Хуралдааны товч тэмдэглэл:  
	2-5

	2.
	Хуралдааны дэлгэрэнгүй тэмдэглэл:

 1.“Монгол Улсын эдийн засаг, нийгмийг 2015 онд хөгжүүлэх үндсэн чиглэл батлах тухай” Улсын Их Хурлын тогтоолын төсөл /анхны хэлэлцүүлэг/

  2.“Төрөөс төмөр замын тээврийн талаар баримтлах бодлогын хэрэгжилтийг хангах зарим арга хэмжээний тухай” Улсын Их Хурлын тогтоолын төсөл /хаалттай хэлэлцэв/
  3.Харилцаа, холбооны тухай хуульд нэмэлт, өөрчлөлт оруулах тухай хуулийн төсөл /Засгийн газар 2014.6.18-ны өдөр өргөн мэдүүлсэн, хэлэлцэх эсэх/
  4.Зөвшөөрлийн тухай хуулийн төсөл, холбогдох бусад хуулийн төслүүд /хэлэлцэх эсэх/ 
	7-10

10-11

11-13

13-17


Монгол Улсын Их Хурлын 2014 оны хаврын ээлжит чуулганы 

Эдийн засгийн байнгын хорооны 06 дугаар сарын 24-ний өдөр (Мягмар гараг)-ийн хуралдааны гар тэмдэглэл


Байнгын хорооны дарга, Улсын Их Хурлын гишүүн Б.Гарамгайбаатар ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс 19 гишүүн ирж, 100 хувийн ирцтэйгээр хуралдаан 10 цаг 00 минутад Төрийн ордны “А” танхимд эхлэв.

Хэлэлцэх асуудалтай холбогдуулан Улсын Их Хурлын гишүүн Ц.Нямдорж Газрын тосны тухай /шинэчилсэн найруулга/ болон холбогдох бусад хуульд нэмэлт, өөрчлөлт оруулах тухай хуулийн төслүүдийг 7 хоног хойшлуулах горимын санал гаргав.

Улсын Их Хурлын гишүүн Д.Ганбат Төрийн болон орон нутгийн өмчийн тухай хуульд өөрчлөлт оруулах горимын санал гаргав.

Б.Гарамгайбаатар: -Улсын Их Хурлын гишүүн Ц.Нямдоржийн гаргасан горимын саналыг дэмжиж байгаа гишүүд гараа өргөнө үү.

Зөвшөөрсөн:                          7  

Татгалзсан:
                           5
    
Бүгд:


              12

Гишүүдийн олонхын саналаар дэмжигдлээ.

Улсын Их Хурлын гишүүн Д.Ганбат Төрийн болон орон нутгийн өмчийн тухай хуульд өөрчлөлт оруулах тухай хуулийн төслийг хэлэлцэх шаардлагагүй, хувьчлалтай холбогдсон асуудлыг тогтоолын төслөөр зохицуулах нь зүйтэй гэсэн   горимын санал гаргав.

Б.Гарамгайбаатар: -Улсын Их Хурлын гишүүн Д.Ганбатын гаргасан горимын саналыг хэлэлцэхийг дэмжиж байгаа гишүүд гараа өргөнө үү.

Зөвшөөрсөн:                          5  

Татгалзсан:
                           7
    
Бүгд:


              12

Гишүүдийн олонхын саналаар дэмжигдсэнгүй.

Үйлдвэр, хөдөө аж ахуйн сайд Ш.Түвдэндорж Засгийн газраас өргөн барьсан Төрийн болон орон нутгийн өмчийн тухай хуульд өөрчлөлт оруулах тухай хуулийн төслийг татаж авав.

Нэг. “Монгол Улсын эдийн засаг, нийгмийг 2015 онд хөгжүүлэх үндсэн чиглэл батлах тухай” Улсын Их Хурлын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан Эдийн засгийн хөгжлийн яамны Хөгжлийн бодлого, стратеги төлөвлөлт, зохицуулалтын газрын орлогч дарга Г.Батхүрэл, Үйлдвэр, хөдөө аж ахуйн яамны Төрийн нарийн бичгийн дарга Х.Золжаргал, Эрчим хүчний яамны Төрийн  нарийн бичгийн дарга Д.Дэлгэрцогт, Зам, тээврийн сайд А.Гансүх, Уул уурхайн яамны Стратегийн бодлого, төлөвлөлтийн газрын Эдийн засаг, санхүү, хөрөнгө оруулалтын хэлтсийн ахлах мэргэжилтэн  Ш.Эрдэнэцэцэг, Засгийн газрын Хэрэг эрхлэх газрын Хяналт, шалгалт, үнэлгээ, дотоод аудитын  газрын дарга Х.Оюунцэцэг нарын бүрэлдэхүүнтэй ажлын хэсэг оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Н.Мөнхзэсэм нар байлцав.

Ажлын хэсгийн танилцуулгыг Улсын Их Хурлын гишүүн Б.Гарамгайбаатар, төсөл санаачлагчийн илтгэлийг Улсын Их Хурлын гишүүн Г.Батхүү танилцуулав.

Ажлын хэсгийн танилцуулгатай холбогдуулан Улсын Их Хурлын гишүүдээс асуулт гараагүй болно.

Б.Гарамгайбаатар: -Улсын Их Хурлын гишүүн Д.Батцогт, С.Бямбацогт нарын гаргасан Эрдэнэбүрэн сумын усан цахилгаан станцыг барьж байгуулах төслийн бэлтгэлийг хангах, эхлүүлэх /энэ хүрээнд ТЭЗҮ, зураг төслийг боловсруулах, төслийн нэгж ажиллуулах/ гэж тусгах гэсэн горимын саналыг дэмжиж байгаа гишүүд гараа өргөнө үү.

Зөвшөөрсөн:                          8     

Татгалзсан:
                           6
    
Бүгд:


              14

Гишүүдийн олонхын саналаар дэмжигдлээ.

Улсын Их Хурлын гишүүн Г.Батхүүгийн гаргасан төслийн 24 дүгээр зүйлийн 3 дахь арга хэмжээг хасах гэсэн горимын саналыг дэмжиж байгаа гишүүд гараа өргөнө үү.

Зөвшөөрсөн:                          10     

Татгалзсан:
                           4
    
Бүгд:


               14

Гишүүдийн олонхын саналаар дэмжигдлээ.

Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Г.Батхүү танилцуулахаар тогтов.


Уг асуудлыг 10 цаг 15 минутад хэлэлцэж дуусав.

Хоёр. “Төрөөс төмөр замын тээврийн талаар баримтлах бодлогын хэрэгжилтийг хангах зарим арга хэмжээний тухай” Улсын Их Хурлын тогтоолын төслийг Зам, тээврийн сайд А.Гансүх нууцын зэрэглэлтэй асуудал тул хаалттай хэлэлцэх санал гаргасныг хуралдаанд даргалагч  Байнгын хорооны хуралдааныг хаалттай горимд шилжүүлэв.

Үдээс хойших хуралдаан 14 цаг  минутад 45 Төрийн ордны “А” танхимд үргэлжлэв.

Гурав. Харилцаа, холбооны тухай хуульд нэмэлт, өөрчлөлт оруулах тухай хуулийн төсөл /Засгийн газар 2014.06.18-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Харилцаа холбооны зохицуулах газрын дарга Б.Балгансүрэн, мөн газрын Зах зээл, үнэ тарифын албаны Өрсөлдөөний  зохицуулалт хариуцсан мэргэжилтэн Л.Гантулга, Зохицуулалтын албаны мэргэжилтэн Т.Ганбат, Засгийн газрын Хэрэг эрхлэх газрын Мэдээллийн технологийн хэлтсийн дарга Ч.Даваажамц нарын бүрэлдэхүүнтэй ажлын хэсэг оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Н.Мөнхзэсэм нар байлцав.

Хууль санаачлагчийн илтгэлийг Монгол Улсын сайд, Засгийн газрын Хэрэг эрхлэх газрын дарга Ч.Сайханбилэг танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Х.Болорчулууны тавьсан асуултад Монгол Улсын сайд, Засгийн газрын Хэрэг эрхлэх газрын дарга Ч.Сайханбилэг хариулж, тайлбар хийв.

Улсын Их Хурлын гишүүдээс санал гараагүй болно.


Б.Гарамгайбаатар: -Харилцаа, холбооны тухай хуульд нэмэлт, өөрчлөлт оруулах тухай хуулийн төслийг  хэлэлцэхийг дэмжиж байгаа гишүүд гараа өргөнө үү.

Зөвшөөрсөн:                         10

Татгалзсан:
                           9
    
Бүгд:


              19

Гишүүдийн олонхын саналаар дэмжигдлээ.

Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн  Х.Болорчулуун танилцуулахаар тогтов.

Уг асуудлын 14 цаг 53 минутад хэлэлцэж дуусав.

Дөрөв. Зөвшөөрлийн тухай хуулийн төсөл, холбогдох бусад хуулийн төслүүд /хэлэлцэх эсэх/ 

Хэлэлцэж буй асуудалтай холбогдуулан Засгийн газрын Хэрэг эрхлэх газрын Хууль, эрх зүйн газрын дарга Н.Энхтуяа, мөн газрын шинжээч Ө.Жамбалсүрэн нарын бүрэлдэхүүнтэй ажлын хэсэг оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Л.Батмөнх нар байлцав.

Хууль санаачлагчийн илтгэлийг Монгол Улсын сайд, Засгийн газрын Хэрэг эрхлэх газрын дарга Ч.Сайханбилэг танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн Х.Болорчулуун санал хэлэв.

Б.Гарамгайбаатар: -Зөвшөөрлийн тухай хуулийн төсөл, холбогдох бусад хуулийн төслүүдийг  хэлэлцэхийг дэмжиж байгаа гишүүд гараа өргөнө үү.

Зөвшөөрсөн:                         10

Татгалзсан:
                           9
    
Бүгд:


              19

Гишүүдийн олонхын саналаар дэмжигдлээ.

Хэлэлцүүлэгт бэлтгэх ажлын хэсгийн ахлагчаар Улсын Их Хурлын гишүүн С.Дэмбэрэлийг  томилов.

Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн С.Дэмбэрэл  танилцуулахаар тогтов.

Хуралдаан 15 цаг 00 минутад өндөрлөв.

Тэмдэглэлтэй танилцсан:
ЭДИЙН ЗАСГИЙН БАЙНГЫН 


ХОРООНЫ ДАРГА                                                            Б.ГАРАМГАЙБААТАР                   

Тэмдэглэл хөтөлсөн:
ПРОТОКОЛЫН АЛБАНЫ 


ШИНЖЭЭЧ



                                      М.НОМИНДУЛАМ
МОНГОЛ УЛСЫН ИХ ХУРЛЫН 2014 ОНЫ ХАВРЫН ЧУУЛГАНЫ ЭДИЙН ЗАСГИЙН БАЙНГЫН ХОРООНЫ 06 ДУГААР САРЫН 24-НИЙ 

ӨДӨР (МЯГМАР ГАРАГ)-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ

Б.Гарамгайбаатар: -Хэлэлцэх асуудлаа та бүхэнд танилцуулаад батлуулъя.

1.Газрын тосны тухай хуулийн шинэчилсэн найруулгын төсөл холбогдох бусад хуулийн төслүүд эцсийн  хэлэлцүүлэг байгаа. 


2.“Монгол Улсын эдийн засаг, нийгмийг 2015 онд хөгжүүлэх үндсэн чиглэл батлах тухай” Улсын Их Хурлын тогтоолын төсөл анхны хэлэлцүүлэг


3.”Төрөөс төмөр замын тээврийн талаар баримтлах бодлогын хэрэгжилтийг хангах зарим арга хэмжээний тухай” Улсын Их Хурлын тогтоолын төсөл хэлэлцэх эсэх асуудал.


4.Төрийн болон орон нутгийн өмчийн тухай хуульд өөрчлөлт оруулах тухай хуулийн төсөл хэлэлцэх эсэхийг үргэлжлүүлэн явуулна.


5.Харилцаа холбооны хуульд нэмэлт, өөрчлөлт оруулах тухай хуулийн төсөл хэлэлцэх эсэх асуудал.


6.Зөвшөөрлийн тухай хуулийн төсөл холбогдох бусад хуулийн төслүүд хэлэлцэх эсэх асуудал.


7.Төрөөс мөнгөний бодлогын талаар 2013 онд баримтлах үндсэн чиглэлийн биелэлт, Улсын Их Хурлын 2013 оны 62 дугаар тогтоолын хэрэгжилтийн талаар Монголбанкны Ерөнхийлөгчийн мэдээлэл.


8.Зөвшөөрлийн тухай хуулийн төсөл болон холбогдох бусад хуулийн төслүүдийг Улсын Их Хурлын чуулганаар хэлэлцүүлэх, бэлтгэл хангах ажлын хэсэг байгуулах тухай ийм асуудлуудыг  хэлэлцэнэ. Хэлэлцэж байгаа асуудалтай холбогдуулан өөр саналтай гишүүд байна уу? Нямдорж, Ганбат гишүүн. 


Ц.Нямдорж: -Та бүхний өглөөний амгаланг айлтгаж байна. Өчигдөр Газрын тосны хуулийн ажлын хэсэг цугларч тодорхой саналууд ярьсан. Батцогт гишүүн ажилтай байсан учраас ажлын хэсэг бүрэн бүрэлдэхүүнээр дахиж ярих шаардлага байна цаг хугацааны хувьд, хоёрдугаарт, дахин гуравны хоёроор санал хураалгах хэдэн асуудал байна үүн дээр бид нар ойлголцох шаардлага байна. Ийм учраас Газрын тосны тухай хуулийн хэлэлцүүлгийг энэ 7 хоногт хойшлуулаад ирэх 7 хоногт хэлэлцэж саналаа Байнгын хороонд оруулаад чуулганд оруулъя гэж ойлголцсон байгаа. Ийм бололцоо олгож өгөхийг хүсэж байна.


Б.Гарамгайбаатар: -Хэлэлцэх асуудлаар Газрын тосны тухай хуулийн шинэчилсэн найруулгын төслийг нэг 7 хоногоор хойшлуулъя гэсэн ажлын хэсгийн ахлагчийн санал байна. Үүнийг бид санал хураалтаар шийдэх байх. Ганбат гишүүн.


Д.Ганбат: -Өглөөний мэнд, 4 дэх асуудал Төрийн болон орон нутгийн өмчийн тухай хуульд өөрчлөлт оруулах тухай хуулийн төсөл хэлэлцэх эсэхийг “Төрийн өмчийг 2014-2016 онд хувьчлах, өөрчлөн байгуулах үндсэн чиглэл батлах тухай” Улсын Их Хурлын тогтоолыг хэлэлцье гэсэн санал байна. Сайд нь нэмээд тайлбарлах байх.


Б.Гарамгайбаатар: -Ганбат гишүүн 4 дэх асуудлаар горимын санал гаргаж байна. Түвдэндорж сайд.


Ш.Түвдэндорж: -Түрүүний хуралдаан дээр дуудлага худалдааны 30 хоногийг 14 хоног болгоё гэсэн. Тэр нь хойшилсоор байгаад ач холбогдлоо алдаад болиод 30 хоногоороо явъя гэж шийдсэн юм. Тэгэхдээ даргын зөвлөл дээр ярихдаа төрийн өмчийг хувьчлах энэ хоёр асуудлыг хольж ойлгоод бичсэн байгаа юм. Тэр үед нь татна гэж хэлсэн байсан юм.


Б.Гарамгайбаатар: -Төрийн болон орон нутгийн өмчийн тухай хуульд өөрчлөлт оруулах тухай хуулийн төслөө татаж авч байна уу?

Ш.Түвдэндорж: -30 хоногийг 14 хоног болгох гэж байсан. Тэгээд хэлэлцэхгүй байсаар байгаад 14 хоног өнгөрсөн юм. Тэгэхээр одоо 30 хоног хэвээрээ байг. Түүний оронд хувьчлах, өөрчлөн байгуулах үндсэн чиглэлийн тогтоолоо хэлэлцье гэсэн санал.


Б.Гарамгайбаатар: -Энэ цаг дээр нь шинэ тогтоолын төсөл оруулж хэлэлцье гэсэн санал явж байгаа юм байна шүү дээ. Ямар ч байсан горимын саналуудыг сонслоо. Горимын саналыг санал хураалтаар шийдье. Эхнийх нь Газрын тосны тухай шинэчилсэн найруулгын төслийг хойшлуулъя гэсэн Нямдорж гишүүний гаргасан горимын саналыг дэмжиж байгаа гишүүд гараа өргөнө үү?


12-оос 7.


Ирцэд байгаа гишүүдийг оруулна шүү. Дараагийн асуудал Ганбат гишүүний оруулж ирсэн горимын саналаар санал хураалт явуулъя. Төрийн болон орон нутгийн өмчийн тухай хуульд өөрчлөлт оруулах тухай хуулийн төслөө татаж авч байна. Оронд нь тогтоолын төсөл оруулж ирж хэлэлцүүлье гэсэн санал өгч байгаа юм. Үүнийг дэмжиж байгаа гишүүд гараа өргөнө үү? 


12-оос 5.

 
Дэмжигдсэнгүй. Энэ асуудлыг дараагийн 7 хоног руу шилжүүлье. Дэмжигдсэнгүй бусад асуудал дээр өөр санал байхгүй учраас хэлэлцэх асуудлаа баталлаа. 


Нэг. “Монгол Улсын эдийн засаг, нийгмийг 2015 онд хөгжүүлэх үндсэн чиглэл батлах тухай” Улсын Их Хурлын тогтоолын төсөл /анхны хэлэлцүүлэг/

Ажлын хэсгийнхнийг оруулаарай. Бүртгэлд орсон гишүүдийг дуудна шүү. Батхүү гишүүн ажлын хэсгийн ахлагч байгаа дуудаарай. Танилцуулах ёстой байгаа. Ирцэд орсон гишүүдийг дуудъя Энх-Амгалан, Бямбацогт  гишүүн орсон байна. Уг асуудлыг хэлэлцүүлж байгаа ажлын хэсгийн бүрэлдэхүүнийг танилцуулъя. Чулуунбат Эдийн засгийн хөгжлийн дэд сайд, Мэргэнбаяр Барилга, хот байгуулалтын яамны Стратегийн бодлого, төлөвлөлт газар, Эржан Зам, тээврийн дэд сайд, Манлайбаяр Зам, тээврийн яамны Төмөр зам, далайн тээврийн бодлогын хэрэгжилтийг зохицуулах газрын дарга, Гансүх Зам, тээврийн яамны сайд, Онон Зам, тээврийн яамны авто замын бодлогын хэрэгжилтийг зохицуулах газрын дарга, Жигжид Уул уурхайн яамны Төрийн нарийн бичгийн дарга, Эрдэнэцэцэг Уул уурхайн яамны Эдийн засаг, санхүү, хөрөнгө оруулалтын газрын ахлах мэргэжилтэн, Золжаргал Үйлдвэр, хөдөө аж ахуйн яамны Төрийн нарийн бичгийн дарга, Дэлгэрцогт Эрчим хүчний яамны Төрийн нарийн бичгийн дарга, Х.Оюунцэцэг Засгийн газрын Хэрэг эрхлэх газрын Хяналт шалгалт, үнэлгээ, дотоод аудитын  газрын дарга эдгээр хүмүүс оролцож байна. Батхүү гишүүн яасан бэ? Ажлын хэсгийн хэсэгт Батхүү гишүүн, миний бие, Ганбат гишүүн, Энх-Амгалан гишүүн, Батцогт гишүүн байгаа учраас гишүүдээр ажлын хэсгийн ахлагч одоогоор орж ирээгүй байгаа учраас танилцуулж байна. 


“Монгол Улсын Засгийн газраас 2014 оны 4 дүгээр сарын 30-ны өдөр өргөн мэдүүлсэн Монгол Улсын эдийн засаг, нийгмийг 2015 онд хөгжүүлэх үндсэн чиглэл батлах тухай” Улсын Их Хурлын тогтоолын төслийг Байнгын хорооны хуралдааны хэлэлцүүлэгт бэлтгэх үүрэг бүхий ажлын хэсгийг Эдийн засгийн байнгын хорооноос Улсын Их Хурлын гишүүн Батхүүгээр ахлуулан гишүүн Батцогт, Ганбат, Гарамгайбаатар, Энх-Амгалан нарын бүрэлдэхүүнтэй байгуулсан. Ажлын хэсэг 2014 оны 6 дугаар сарын 24-ны өдөр хуралдаж Эдийн засгийн байнгын хорооны хуралдааны анхны хэлэлцүүлэгт бэлтгэснээр танилцуулж байна. Тогтоолын төслийн хавсралтын хууль тогтоомж, эрх зүйн шинэчлэл, нийгмийн хэв журмыг сахиулах, гэмт хэргийг бууруулах бодлого боловсруулж хэрэгжүүлнэ гэсэн 20 дахь заалтын 5-ын гэрч, хохирогчид туслалцаа үзүүлэх, тэднийг хамгаалах чиг үүрэг бүхий нэгжийг байгуулах зарим чиг үүргийг төрийн бус байгууллагаар гүйцэтгүүлэх гэсэн арга хэмжээг Батлах хамгаалах, Хил хамгаалал, Иргэний хамгааллын салбарын чиглэлийн бодлого хэрэгжүүлнэ гэсэн 24 дүгээр зорилтын 3 дахь арга хэмжээ нь давхардуулсан бичсэн байна. Үүнийг төсөл санаачлагч Засгийн газар техникийн алдаа болсон тул хавсралтын 24.3 дахь заалтаас найруулгын саналаар хасаж өгөхийг хүссэн тул ажлын хэсгийн гишүүд уг саналыг Байнгын хороонд танилцуулж, төслөөс найруулгаар хасах нь зүйтэй гэж үзсэн. Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд  заасны дагуу төслийн хавсралтын 23.1 дэх хэсгийн гадаадад байгаа иргэдэд туслах сан гэснийг Засгийн газрын тусгай сангийн тухай хуультай нийцүүлэн хилийн чанадад байгаа Монгол Улсын иргэдэд туслах сан гэж найруулгын засвар хийх зэрэг төслийн агуулга, зарчмыг хөндөхгүйгээр найруулгын засвар хийхээр тогтов. 


Улсын Их Хурлын чуулганы хуралдааны дэгийн тухай хуулийн 16.3 дахь хэсэгт заасны дагуу холбогдох Байнгын хороод болон нам, эвслийн бүлэг, ажлын хэсгийн гишүүдээс төслийн талаар зарчмын зөрүүтэй санал гараагүй тул төслийг анхны хэлэлцүүлгээр батлах саналыг Байнгын хорооны хуралдаанд оруулж байна. 


Анхаарал тавьсанд баярлалаа.  


Ажлын хэсгийн танилцуулгатай холбогдуулан асуух асуулттай гишүүд нэрсээ өгнө үү? Алга байна. Дэгийн тухай хуулийн 21.11, 21.12-т заасны дагуу ажлын хэсгээс болон гишүүдээс бичгээр урьдчилан ирүүлсэн саналаар санал хураалт явуулъя. 


Нэг горимын санал байна. Батцогт, Бямбацогт гишүүний оруулж байгаа саналын томьёоллоор санал хураалт явуулъя. Эрдэнэбүрэнгийн усан цахилгаан станцыг барьж байгуулах төслийн бэлтгэлийг хангах, эхлүүлэх /энэ хүрээнд ТЭЗҮ, зураг төслийг боловсруулах, төслийн нэгж ажиллуулах/ гэсэн санал оруулж ирж байгаа юм байна. Үүнийг нэмж 2015 онд хөгжүүлэх үндсэн чиглэлд тусгая гэсэн санал оруулж ирж байна. Үүнийг дэмжиж байгаа гишүүд байвал гараа өргөнө үү?


14-өөс 8.


Дэмжигдлээ. 


Батхүү гишүүнд горимын санал байна. 


Г.Батхүү: -Үндсэн чиглэлийн 24 дүгээр зүйлийн 3 дахь арга хэмжээг хасах санал байгаа. Яам нь албан ёсоор бичгээр саналаа илэрхийлсэн. Техникийн чанартай алдаагаар 1 заалт хоёр давхардаж ороод байна. Үүнийг хасах саналтай байна.


Б.Гарамгайбаатар: -Техникийн алдаа гарсан гэж ажлын хэсгээс тайлбарласан юм. Давхар орсон.


Г.Батхүү: -2 ижил заалт байгаа юм.


Ц.Нямдорж: -Төрийн ажилд техникийн алдаа гэж байх ёсгүй шүү дээ. Техникийн алдаа гаргасан хүмүүсээ зайлуулаач дээ. Юм дэгтэй байх үед таслал алдсан гэж сайд нарын зөвлөлийн ажилд арга хэмжээ авагдаж байсан үе байдаг юм шүү дээ Монголын төрд. Их Хурал руу явуулж байгаа бичгээ Засгийн газар хянахад яадаг юм бэ? Юмаа нийлэхэд яадаг юм бэ? Хуулиа уншихгүй, оруулж байгаа юмаа уншихгүй, аль болгон Монголын төр ийм байдалтай цаашаа явах юм бэ? Би Батхүү гишүүний оруулсан саналыг эсэргүүцэж үүнийг хэлж байгаа юм биш, ер нь Засгийн газарт ажиллаж байгаа түмэн хүнд нүд байна уу, эс байна уу? Хэзээ хүртэл ийм байдлаараа Монголын төр явах юм бэ? Тэгээд юм болохоор техникийн алдаа гаргасан байна гэх юм дэндэж байна шүү дээ. Төрийг, төрийн ажлыг хүндэтгэх, идэж уухаас өөр юм бодох чадваргүй этгээдүүдийг Засгийн аппаратад их шургуулсны гай ингэж гарч ирж байна шүү дээ. 


Б.Гарамгайбаатар: -Батхүү гишүүний оруулж байгаа саналын томьёоллоор санал хураалт явуулъя. Батхүү гишүүний оруулж ирсэн саналын томьёоллыг дэмжиж байгаа гишүүд гараа өргөнө үү?


14-өөс 10.


Дэмжигдлээ. Санал хураалт дууслаа. Чуулганд ажлын хэсгийн ахлагч Батхүү гишүүн Байнгын хорооны санал, дүгнэлтийг танилцуулна. 


Дараагийн асуудалдаа оръё. 


Хоёр. ”Төрөөс төмөр замын тээврийн талаар баримтлах бодлогын хэрэгжилтийг хангах зарим арга хэмжээний тухай” Улсын Их Хурлын тогтоолын төсөл /хэлэлцэх эсэх/ 

”Төрөөс төмөр замын тээврийн талаар баримтлах бодлогын хэрэгжилтийг хангах зарим арга хэмжээний тухай” Улсын Их Хурлын тогтоолын төслийн талаарх төсөл санаачлагчийн илтгэлийг сонсъё. Илтгэлийг Зам, тээврийн сайд Гансүх танилцуулна. Зоригт гишүүний саналын сонсъё.


Д.Зоригт: -Энэ асуудлыг хаалттай хэлэлцэх саналтай байна. Нийгэмд шуугиан тарьсан, цуурхал тарсан сэдэв байгаа. Горимын санал. 


Б.Гарамгайбаатар: -Зоригт гишүүн горимын санал гаргаж байна. Санал хураалт явуулъя. Энэ асуудлыг  хаалттай хэлэлцүүлэх нь зүйтэй гэж. Нямдорж гишүүн.


Ц.Нямдорж: -Энэ асуудлыг харин ч нээлттэй ярих ёстой асуудал шүү дээ. Ард түмэнд төмөр замын талаар үнэнийг мэдэх хэрэгтэй шүү дээ. Зоригт гишүүнээ горимын саналаа татаад авчих. Ганц кино мөнгөөр хийлгэлээ гээд түүнээс айж ард түмнээс үнэнийг нууж болохгүй. Энэ дотор ард түмнээс нуугаад байх ч юм байхгүй. Тийм учраас ердийн журмаар нээлттэй хэлэлцээд явъя гэсэн саналтай байна. Гүтгэсэн, доромжилсон, мөнгө төлж захиалгаар хийлгэж байгаа кинонд нь албан ёсны хариуг Их Хурал өгөх хэрэгтэй. Хэн юм хийгээд байна вэ гэдгийг ард түмэн мэдэх хэрэгтэй шүү дээ. 


Б.Гарамгайбаатар: -Зоригт гишүүн горимын саналаа татчихлаа. Тийм учраас нээлттэй хэлэлцэхээр болж байна. Гансүх сайд танилцуулгаа хийе.


А.Гансүх: -Байнгын хорооны дарга, Их Хурлын гишүүд ээ,


2014 оны 3 дугаар сарын 18-ны өдрийн Үндэсний аюулгүй байдлын зөвлөлийн ажлын уулзалтаар шинэ төмөр замын төслийн явц, төмөр замын царигийн асуудлын талаар Зам, тээврийн сайдын мэдээллийг сонсоод дараах шийдвэрийг гаргасан.


Гарамгайбаатар даргаа, Үндэсний аюулгүй байдлын зөвлөлийн хуралдаан хаалттай хуралдаанаар, нууцын зэрэглэлтэй материалууд хэлэлцэж шийдвэрлэсэн байгаа. Одоо үүнээс хойш миний танилцуулах материалууд дандаа нууцын зэрэгтэй байгаа. Тэгэхээр яах вэ?


Б.Гарамгайбаатар: -Нууц зэрэглэлтэй асуудал гэж салбарын сайд нь тайлбарлаж байгаа учраас хаалттай горим руу шилжүүлье. 

Хуралдаанаа эхэлнэ.

Эдийн засгийн байнгын хорооны өнөөдрийн хуралдаанд үргэлжлэх гэж байна. Хэлэлцэх асуудлын дарааллаар Харилцаа, холбооны тухай хуульд нэмэлт, өөрчлөлт оруулах тухай хуулийн төслийг хэлэлцэх эсэх асуудал байгаа. 


Гурав. Харилцаа, холбооны тухай хуульд нэмэлт, өөрчлөлт оруулах тухай хуулийн төсөл /Засгийн газар 2014.6.18-ны өдөр өргөн мэдүүлсэн, хэлэлцэх эсэх/

Сайханбилэг сайдыг дуудаарай. Ажлын хэсгийг оруулаарай. Одоогийн байдлаар өглөөний ирцээрээ явна. Гэхдээ одоо байгаа нь Баярсайхан сайд, Д.Зоригт гишүүн, Болорчулуун гишүүн, С.Дэмбэрэл гишүүн, Батхүү гишүүн, миний бие байна. Үлдэж байгаа гишүүдийг оруулаад ирээрэй санал санал хураалт явагдах учраас дуудна шүү. Ганбат гишүүн, Батцогт, Бямбацогт, Нямдорж, Энх-Амгалан, Тэрбишдагва, Даваасүрэн гишүүд өглөө бүртгэлд орсон байна. Дараагийн асуудал Зөвшөөрлийн хууль хоёулаа хэлэлцэх эсэх асуудлыг шийдэх юм. Тэр орохгүй, түүний оронд өөр тогтоолын төсөл оруулъя гэсэн сайд нь алга байна. Түвдэндорж сайд асуудал оруулна гээд алга болов. Засгийн газрыг төлөөлөөд Баярсайхан сайд танилцуулъя. Хоёр хуулийн хэлэлцэх эсэх асуудал байгаа. Баярсайхан сайдад төслийг нь өгөөд байх. Гишүүдийг дуудна шүү санал хураалттай. Бямбацогт, Нямдорж, Энх-Амгалан, Тлейхан гишүүдийг дуудна шүү. Одонтуяа, Ганбат гишүүн, Даваасүрэн гишүүн, Бат-Эрдэнэ, Батбаяр гишүүн, төсөл санаачлагчийн илтгэлийг Сайханбилэг сайд танилцуулна.

Ч.Сайханбилэг: -Гишүүдийн амар амгаланг айлтгая. Уулзалттай байгаад хоцорчихлоо уучлалт хүсэж байна. 

Харилцаа, холбооны тухай хуульд нэмэлт, өөрчлөлт оруулах хуулийн төслийг та бүхэнд танилцуулъя. Өнөөдөр манай харилцаа холбооны салбар хөгжлийнхөө тодорхой үе шат, үр дүнд хүрч, өнөөдөр нийт үүрэн холбооны хэрэглэгчдийн тоо хэдийгээр бид нар 2.9 сая хүнтэй ч 4.2 сая хүрсэн. Нийт үүрэн холбооны нэвтрэлтийн түвшин 144.9 хувь буюу энэ нь дэлхийн дундаж үзүүлэлтээс 51.8 нэгжээр илүү байгаа юм. 

1990 оны дунд үеэс дэлхий даяар дугаартайгаа шилжих үйлчилгээ гэдэг үйлчилгээг нэвтрүүлсэн байгаа. Энэ нь юу гэсэн үг вэ гэхээр хэрэглэгч нэг оператор компанийн бүртгэлээс гарч, нөгөө оператор компанид бүртгүүлж шинээр хэрэглэгч болох үедээ өөрийн хуучин ашиглаж байсан дугаараа шилжүүлэн  хэрэглэх боломжийг техникийн болон хууль эрх зүйн хувьд бий болгодог ийм үйлчилгээг нэрлэж байгаа юм. Өнөөдөр дэлхийн 78 улс орон ийм төрлийн үйлчилгээг нэвтрүүлээд байгаа. Энэ тенденц хадгалагдаж улам өсөж байгаа юм. 


Дугаараа өөрийнхөө өмч мэтээр шилжүүлж авахын ач холбогдол нь операторын хувьд ч, хэрэглэгчийнхээ хувьд ч бусад дугаартайгаа шилжих үйлчилгээнд хамрагдаагүй бусад хэрэглэгчийн хувьд ч тэр, мөн шударга өрсөлдөөнийг дэмжих энэ салбарыг эрүүлжүүлэх тал дээр эдийн засгийн маш сайн хөшүүрэг болж өгдөг. Манай ажлын хэсгийнхэн энэ чиглэлээр тодорхой улс орон даяар том хэмжээний судалгаа хийсэн. Энэ судалгаанд оролцсон хүмүүсийн 60 орчим хувь нь дугаартайгаа шилжих үйлчилгээг нэвтрүүлэх нэн шаардлагатай гэдэг  судалгаанд хамрагдаж байр сууриа илэрхийлсэн  байгаа. Монгол Улс дугаартайгаа шилжих үйлчилгээг нэвтрүүлснээр хэрэглэгч жилдээ дунджаар 21.4 тэрбум, 10 жилийн хугацаанд 212.3 тэрбум төгрөгтэй тэнцэхүйц хэмжээний үр өгөөж өгөх эдийн засгийн тооцоо судалгааг хийсэн байгаа. Дугаартайгаа шилжихийн тулд Монгол Улсад одоо хүчин төгөлдөр үйлчилж байгаа хууль, дүрэм, журмын хүрээнд дугаартай шилжих үйлчилгээг явуулах боломж хязгаарлагдмал. Тийм учраас Харилцаа, холбооны хуульд нэмэлт, өөрчлөлт оруулаад эрхийг нь хуулиар нээгээд холбогдох бусад дүрэм журмыг нь гаргаж шилжих энэ бололцоог өнөөдөр Улсын Их Хурал дээр орж танилцуулж байна. Та бүхнийг хэлэлцэн шийдвэрлэж өгөхийг хүсье. 


Б.Гарамгайбаатар: -Сайханбилэг сайдад баярлалаа. Ажлын хэсгийг танилцуулъя. Нэрийг нь дуудахаар босоод байгаарай. Харилцаа холбооны зохицуулах газрын дарга Б.Балгансүрэн, мөн газрын Зах зээл, үнэ тарифын албаны Өрсөлдөөний  зохицуулалт хариуцсан мэргэжилтэн Л.Гантулга, Зохицуулалтын албаны мэргэжилтэн Т.Ганбат, Засгийн газрын Хэрэг эрхлэх газрын Мэдээллийн технологийн хэлтсийн дарга Ч.Даваажамц эдгээр хүмүүс оролцож байна. 


Хэлэлцэж байгаа асуудалтай холбогдуулаад асуух асуулттай гишүүд байна уу? Алга байна, Болорчулуун гишүүн байна.


Х.Болорчулуун: -Дугаартайгаа шилжих гэдэг чинь Мобикомтой хүмүүс Скайтелийн дугаар авахгүй, өөрийнхөө дугаартайгаа тэнд үйлчлүүлж болно гэсэн үг байна шүү дээ. Тэгэхээр 4.2 сая хэрэглэгч хүн амынхаа тооноос илүү гарсан үүрэн телефон ашиглагдаж байна шүү дээ. Нэг хүн хоёр, гурван үүрэн телефонтой байна гэсэн үг. Энэ тоо буурна, хоёрдугаарт энэ компаниуд бүгд хувийн компаниуд байгаа. Тэгэхээр үүнийг заавал хуулиар өөрчлөхгүй дүрэм журмаар зохицуулаад шийдэх боломж байхгүй юм уу? Юм болгоныг хуулиар шийдээд байдаг, хуульд харшлах зүйл байгаа юм уу? Жижиг асуудал шиг харагдаж байна л даа. 


Ч.Сайханбилэг: -Нэгдүгээрт, 4.2 сая хэрэглэгч гэдэг нь давхар дугаарын асуудал энэ нь яагаад хэрэглэгч дээр хүндрэл гардаг вэ гэхээр дахиад өөрийн дугаартай холбоотой. Энэ дугаараа алга болгохгүй хадгалж байх ийм эрмэлзэл хэрэглэгчдэд өөрсдөд  нь байдаг зүйлүүд алга болж зах зээл өөрөө явдаг журмаараа зохицуулагдах энэ бололцоо шинээр гарч ирж байгаа учраас бусад улсуудад хэрэглэдэг. Ер нь бусад улсад дугаар шилжих үйлчилгээг хүсэж байгаа хүмүүсийн 5 орчим хувь нь хүсэж байхад энэ нь өөрөө эдийн засгийн хувьд ач холбогдолтой, хийж болно гэдэг олон улсын туршлага судалгаа байдаг. Манайд энэ тоо 5 хувь нь 33-40 хувь руу орчихсон өндөр байгаа учраас энэ асуудал нь эдийн засгийн хувьд утга учир нь хадгалагдаж байгаа нь харагдаж байгаа юм. Дараагийн нэг асуудал нь үнэхээр таны хэлдэг өмч хөрөнгөтэй холбоотой асуудлууд учраас энэ асуудлыг эхэлж зохицуулахын тулд заавал хуульд өөрчлөлт оруулах зайлшгүй шаардлагатай. Харилцаа, холбооны хуульд дугаартай шилжих үйлчилгээ гэдэг нь юу гэж байгаа юм бэ, үүнийг хийж болно гэдгийг зааж өгч хуулиар явахгүй бол шууд одоо байгаа хуулийнхаа хүрээнд дүрэм журмаар орох нь эргээд хууль эрх зүйн хувьд асуудал үүсэх учраас бид нар зайлшгүй хуульд нэмэлт, өөрчлөлт оруулах асуудлыг оруулж ирэхээс өөр аргагүй болж байгаа юм. Хуулийнх нь өөрчлөлт нь зүйл, заалтуудыг нэмсэн үйлчилгээгээ тайлбарласан тодорхойлолт байна. Холбогдох зүйл, заалтыг нь өөрчлөх багахан хэмжээний хуулийн төсөл байгаа юм. Үүнийгээ дагаад бид нар засаг дээр холбогдох дүрэм журам, бусад асуудлуудаа хийнэ, дагаж хөрөнгө оруулалт гэх мэт зүйлийг оператор компаниуд дээр хийх шаардлага байгаа. 


Б.Гарамгайбаатар: -Тодруулъя.


Х.Болорчулуун: -Нийт оператор компаниудын Мобиком мэдээж хамгийн их үйлчлүүлэгчтэй байгаа байх. Тэгээд цаашид төлбөр төлөлт нь яаж явах вэ? 


Ч.Сайханбилэг: -Төлбөр төлөлт  нь дугаар нь аль оператор компани дээр очиж бүртгэгдэнэ түүгээрээ тэр оператор компанидаа төлөөд явагдана. Бид нар үндсэндээ 4 оператор компани дээрээ судалгаа хийсэн. Хэдэн хувь нь  шилжих хүсэлтэй байна, хэдэн хувь нь тухайн оператор компани дээрээ үлдэж байна гээд ерөнхий тоонууд ойролцоо харагдаж байгаа юм. Мэдээж зах зээлийн давамгайлагч дээр асуудал арай өөр, ерөнхий дүр зураг нь харагдаж байгаа гэдгийг хэлэхийг хүсэж байна. Баярлалаа. 


Б.Гарамгайбаатар: -Асуух асуулттай гишүүд дууслаа. Хэлэлцэж байгаа асуудалтай холбогдуулаад үг хэлэх гишүүд байна уу? Алга байна. Улсын Их Хурлын дэгийн тухай хуулийн 18.3-т заасны дагуу Харилцаа, холбооны тухай хуульд нэмэлт, өөрчлөлт оруулах тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулъя. Санал хураалт дээр одоо байгаа гишүүд дээр нэмэгдээд Ганбат гишүүн дэмжиж байгаа, Дэмбэрэл гишүүн хажуугийн хурал руу орлоо дэмжиж байгаа. Батбаяр гишүүн дэмжиж байгаа, Тэрбишдагва гишүүн дэмжиж байгаа гадны уулзалттай учраас сая гарлаа. Эдгээр гишүүд дэмжиж байгаа учраас тоонд авч тоолоорой гэж хэлье. Хэлэлцэхийг эсэхийг дэмжих нь зүйтэй гэсэн томьёоллоор санал хураалт явуулъя. Дэмжиж байгаа гишүүд гараа өргөнө үү?


19-өөс 10.


Дэмжигдлээ. Дараагийн асуудалдаа оръё. Илтгэгчийг нь Сайханбилэг гишүүнээр болохгүй юу, Болорчулуун гишүүн Харилцаа, холбооны хуулийн санал, дүгнэлтийг чуулганд уншаач, Болорчулуун гишүүнийг тавилаа.


Дөрөв. Зөвшөөрлийн тухай хуулийн төсөл, холбогдох бусад хуулийн төслүүд /хэлэлцэх эсэх/ 

Зөвшөөрлийн тухай хуулийн төсөл, Зөвшөөрлийн жагсаалт батлах тухай хуулийн төсөл болон холбогдох бусад хуулийн төслүүдийг хэлэлцэх эсэх асуудалдаа оръё. Илтгэлийг Их Хурлын гишүүн, Засгийн газрын гишүүн, Хэрэг эрхлэх газрын дарга Сайханбилэг тавина.


Ч.Сайханбилэг: -Гишүүддээ дараагийн хуулийн төслийг танилцуулъя. Өнөөдөр Аж ахуйн үйл ажиллагааны тусгай зөвшөөрлийн тухай хуульд нийтдээ 17 чиглэлээр 172 нэр төрлийн тусгай зөвшөөрөл олгохоор тогтоосон байдаг. Гэвч өнөөдрийн байдлаар нийтдээ 54 эрх бүхий байгууллагад зөвшөөрөл олгож байна. Нөгөө 172 гэдэг тоо 914 болж нэмэгдсэн байгаа. Эрх зүйн эх сурвалжийнх нь хувьд үзвэл яам, агентлагийн түвшний эрх зүйн акт бол энэ зөвшөөрөл дотор давамгайлсан байдаг. Тэгээд тусгай зөвшөөрөл маань хэлбэрийнхээ хувьд маш олон нэр томьёонд ордог. Гэрээ, батламж, дүгнэлт, бүртгэл, сертификат, гэрчилгээ, тодорхойлолт, эрх олголт, магадлан итгэмжлэл гэх  мэтийн олон төрлийн баримт бичгүүд амьдрал дээр нэвтэрч бизнесийн орчин болон төрийн зүгээс үзүүлж байгаа хүнд суртлын эх үүсвэр болж явдаг ийм зүйл ажиглагдсан. Тийм учраас Шинэчлэлийн Засгийн газар байгуулагдсан анхны өдрөөс энэ чиглэлээр нэлээн ажлуудыг хийсэн. Энэ ажиллагаанд зөвхөн манай бизнес хувийн хэвшлийн төлөөллөөс гадна бас Их Хурлын гишүүд өөрсдийнхөө цаг завыг зарж ажилласныг энд тэмдэглэхийг хүсэж байна. 

Одоо Эдийн засгийн байнгын хорооноос Байнгын хорооны дарга Гарамгайбаатар орж  ажилласан. Манай Зоригт гишүүн орж ажилласан байгаа. Дээрээс нь Бямбацогт, Батчимэг гишүүн, Дэмбэрэл, Сумъяабазар гээд энэ нэр бүхий гишүүд орж өөрсдийнхөө цаг завын зарсан. Дээрээс нь жил 6 сарын хугацаанд бизнесийн түвшний бүх байгууллагууд, яам, Тамгын бүх төлөөлөл ирж тухайн зөвшөөрөл нь бизнесийн  хувьд хэр ээлтэй байгаа юм бэ, хууль эрх зүйн хувьд хуулийн дагуу заагдсанаар олгогдсон уу, оршин тогтнож байна уу? Мөн энэ зөвшөөрөл, лиценз алга болсон тохиолдолд ямар эрсдэлтэй байдал үүсэх юм бэ гэдэг энэ зүйлээр нь зөвшөөрөл  нэг бүрээр нь 1164 зөвшөөрөл, лицензийг жагсааж байгаад ярьсан. Өнөөдөр зөвшөөрлийн үндсэн ерөнхий хуультай, Зөвшөөрлийн нэрийн жагсаалт буюу ард нь 308 төрлийн зөвшөөрлийг хийсэн. Энэ хуулийн төслийг өргөн барьж байгаа. Тэгээд зөвшөөрлийг үндсэн 3 бүлэгт ангилсан. Онцгой, тусгай, ангийн гэдэг ийм зөвшөөрөл байна. Онцгойг нь хэн олгох юм бэ, ямар хугацаатай олгох юм бэ, ямар процедурын дагуу олгох юм бэ, ямар бичиг баримт нэхэгдэх юм бэ гэдэг, дээрээс тусгай, энгийн зөвшөөрлийг энэ түвшинд нь бүгдийг нь ангилсан байгаа. 308 тусгай зөвшөөрлөө энэ түвшинд хуваарилсан. Дээрээс нь шинээр хэдийгээр хууль гарч хэд хэдэн удаа реформ хийж байсан ч гэсэн буцаад зөвшөөрлийн тоо автоматаар ихэсдэг. Цаашид зөвхөн Зөвшөөрлийн хуульд нэмэлт, өөрчлөлт оруулж Ерөнхий сайдын дэргэд байгуулагдах орон тооны бус хяналтын зөвлөлөөр орсны эцэст тухайн зөвшөөрөл нь зайлшгүй байх нь зүйтэй гэдэг зөвшөөрлийг авсны үндсэн дээр Зөвшөөрлийн тухай хуульд нэмэлт, өөрчлөлт орж байхаар асуудлуудаа зохицуулж байгаа. Ингээд бүртгэлийн систем сайжирч байгаа, бүх зөвшөөрөл ил тод болж байгаа, тодорхой хэмжээний зөвшөөрлүүд төрийн бус байгууллага мөн орон нутгийн байгууллагууд руу шилжиж байгаа гээд нэлээн өргөн цар хүрээг хамарсан олон улсад хэрэглэгдсэн бүх амжилттай болсон орнуудын туршлагыг нь авч энэ хуулийн төслийг боловсруулсныг та бүхэнд танилцуулж байгаа юм. 


Хуулийн төсөл нь 10 бүлэгтэй, 37 зүйлтэй, дагалдаж гарч байгаа хуультай, нийтдээ ард нь 51 хуульд нэмэлт, өөрчлөлт оруулж Зөвшөөрлийн тухай бусад хуульд байгаа бүх  харилцааг нэгдсэн нэг зохион байгуулалтад оруулж байгаа. Ийм зүйлийг Засгийн газраас санаачилсан оруулж байгааг танилцуулж байна. Хэлэлцэн шийдвэрлэж өгөхийг хүсье.


Б.Гарамгайбаатар: -Сайханбилэг сайдад баярлалаа. Ажлын хэсгийг танилцуулъя. Засгийн газрын Хэрэг эрхлэх газрын Хууль, эрх зүйн газрын дарга Н.Энхтуяа, мөн газрын шинжээч Ө.Жамбалсүрэн эдгээр хүмүүс оролцож байна. Хэлэлцэж байгаа асуудалтай холбогдуулаад асуух асуулттай гишүүд байна уу? Алга байна. Үг хэлэх гишүүд байна уу? Болорчулуун гишүүн.


Х.Болорчулуун: -Засгийн газраас Зөвшөөрлийн тухай  хуульд өөрчлөлт оруулахаар орж ирж байна. Энэ бол маш зөв, цаг үеэ олсон ийм хууль оруулж ирж байна гэж бодож байна. Үнэхээр хүнд суртал тамтаг боллоо шүү дээ. Сайханбилэг дарга хэллээ, уг нь бага байсан автоматаар явцын дунд их болдог гэж байна. Энэ нь юу вэ гэхээр яамд өөрсдийнхөө хуулиар биш, дүрэм журмаа гаргаад л баахан зөвшөөрлийн тоог нэмдэг. Энэ бол хүнд суртал, бизнес эрхлэхэд маш их садаа болж байна. Ганц жишээ хэлэхэд газар тариалангийн компаниудаас сонсож байсан. Газар тариаландаа хэрэглэгч гербицид оруулахад Хөдөө аж ахуйн яамнаас тусгай зөвшөөрөлтэй, бас Байгаль орчны яамнаас тусгай зөвшөөрөлтэй, нэг юм оруулахад хоёр яамнаас тусгай зөвшөөрөлтэй байхад түүний төлөө явах, хөөцөлдөх  бичиг цаасны ажил нь гербицид оруулахаасаа илүү хүнд асуудал болдог гэж ярьж байсан. Тэгэхээр энэ болгоныг цэгцэлж хуульд өөрчлөлт оруулж байгаа нь сайн байна. Үүн дээр хэдээс хэд болно гэлээ 3 дахин багасаж байгаа юм байна тийм ээ, сайн байна.


Б.Гарамгайбаатар: -Үг хэлж дууслаа. Улсын Их Хурлын дэгийн тухай хуулийн 18.3-т заасны дагуу Зөвшөөрлийн тухай хуулийн төсөл, Зөвшөөрлийн жагсаалт батлах тухай хуулийн төсөл болон холбогдох бусад хуулийн төслүүдийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулъя. Дэмжиж байгаа гишүүд гараа өргөөрэй. Түрүүний миний дурдсан нэр бүхий гишүүд хажуугийн Байнгын хорооны хуралдаан дээр давхар сууж байгаа учраас дэмжсэн гэдэг тоонд аваач гэсэн хүсэлт гаргасан байгаа. Санал хураалт явуулъя, дэмжиж байгаа гишүүд гараа өргөнө, Дэмбэрэл гишүүн орж ирж байна.


19-өөс 10.


Дэмжигдлээ. Зөвшөөрлийн тухай хуулийн төсөл хэлэлцэх эсэх нь дэмжигдэж байгаатай уялдуулаад ажлын хэсэг байгуулах ёстой. Ажлын хэсгийг нэгэнт ажлын  хэсэгт орж ажиллаж байсны хувьд С.Дэмбэрэл гишүүнийг ажлын хэсгийн ахлагчаар томилъё гэсэн санал оруулж байна. Илтгэгчийг Байнгын хорооны санал, дүгнэлтийг Дэмбэрэл гишүүн илтгэнэ гэж үзэж байгаа. Дэмбэрэл гишүүнээс өөр саналтай гишүүд байна уу? Байхгүй бол Дэмбэрэл гишүүнийг сонголоо. Өнөөдрийн Эдийн засгийн байнгын хорооны хуралдаан үүгээр өндөрлөж байна. Монголбанкны тайлан илтгэл дараагийн бүлгийн хурлууд эхэлж байгаатай уялдуулаад дараагийн 7 хоног болтол хойшлогдлоо. Тийм учраас өнөөдрийн  Эдийн засгийн байнгын хорооны хуралдаан дуусаж байна. Хуралдаанд оролцсон нийт гишүүд, ажилтнуудад талархал илэрхийлж байна. Баярлалаа. 


Соронзон хальснаас буулгасан:

ПРОТОКОЛЫН АЛБАНЫ


ШИНЖЭЭЧ                                                                           М.НОМИНДУЛАМ

